SHPALLJE KONKURIMI PËR KANDIDATURAT PËR PËRFAQËSUES TË ORGANIZATAVE TË JOFITIMPRURËSE  QË DO JENË ANËTARË TË KËSHILLIT KOMBËTAR TË PACIENTËVE

Në zbatim të pikës 2, të nenit 6/2, të ligjit nr. 10107, datë 30.3.2009 “Për kujdesin shëndetësor në Republikën e Shqipërisë”, të ndryshuar, Vendimit Nr. 624, datë 18.9.2019 “Për përbërjen, organizimin dhe funksionimin e Këshillit Kombëtar të Pacientëve” dhe Urdhrit të Ministrit të Shëndetësisë dhe Mbrojtjes Sociale nr. 575, datë 08.11.2024 “Për ngritjen e Komisionit ad-hoc për përzgjedhjen e anëtarëve të Këshillit Kombëtar të Pacientëve” shpallet konkurimi për kandidaturat për përfaqësues të organizatave të jofitimprurëse anëtarë të Këshillit Kombëtar të Pacientëve.
Në pikën 1 të Vendimit nr. 624, datë 18.9.2019 "Për përbërjen, organizimin dhe funksionimin e Këshillit Kombëtar të Pacientëve", parashikohet si më poshtë:
“1. Ngritjen e Këshillit Kombëtar të Pacientëve si një mekanizëm kryesor komunikimi e këshillimi ndërmjet Ministrisë së Shëndetësisë dhe Mbrojtjes Sociale dhe pacientëve, i cili kryesohet nga ministri përgjegjës për shëndetësinë, ose personi i autorizuar prej tij, dhe ka këtë përbërje:
a) Një përfaqësues të organizatave jofitimprurëse, që mbulojnë çështje të sëmundjeve jo të transmetueshme (kronike);
b) Një përfaqësues të organizatave jofitimprurëse, që mbulojnë çështje të sëmundjeve të transmetueshme infektive;
c) Një përfaqësues të organizatave jofitimprurëse, që mbulojnë çështje të sëmundjeve të rralla;
d) Një përfaqësues të organizatave jofitimprurëse, që mbulojnë çështje të kujdesit paliativ;
e) Një përfaqësues të organizatave jofitimprurëse, që trajtojnë çështje që lidhen me të sëmurët me aftësi të kufizuara;
f) Një përfaqësues të organizatave që trajtojnë çështje të të sëmurëve talasemikë/hemofilikë;
g) Një përfaqësues nga Ministria e Shëndetësisë dhe e Mbrojtjes Sociale;
h) Një përfaqësues nga Operatori i Shërbimeve të Kujdesit Shëndetësor;
i) Një përfaqësues nga Fondi i Sigurimit të Detyrueshëm të Kujdesit Shëndetësor.”.

Kriteret që duhet të plotësojnë përfaqësuesit e organizatave jofitimprurëse:
1. Të përfaqësojë një organizatë jofitimprurëse të regjistruar në Republikën e Shqipërisë.
2. Të jetë anëtar i një organizate jofitimprurëse që mbulon çështjet sipas përcaktimeve në pikën 1 të Vendimit nr. 624, datë 18.9.2019 si më sipërcituar për të paktën 3 vjet.
3. Përvoja si pacient, kujdestar ose anëtar i familjes së një pacienti, përbën avantazh.
4.  Të përfaqësojë një organizatë me shtrirje të gjerë pacientësh (mosha, gjinia, përkatësia etnike, gjeografia, statusi socio-ekonomik, etj.).
5. Të ketë aftësi për të mbrojtur dhe përkrahur për nevojat dhe prioritetet e pacientit dhe gatishmëri për të mbrojtur komunitetet më të gjera të pacientëve sesa interesat personale.
6. Të jetë i gatshëm për të bashkëpunuar me ofruesit e kujdesit shëndetësor, politikëbërësit dhe palët e tjera të interesit.
7. Të ketë njohuri bazë mbi kujdesin shëndetësor, politikat në fushën e shëndetësisë ose të të drejtave të pacientit.
8. Të ketë integritet të lartë, sjellje etike, të ruajë konfidencialitetin e të dhënave për të cilat vihet në dijeni.
9. Të mos jetë në kushtet e konfliktit të interesit dhe mos të ketë lidhje të drejtpërdrejta me kompanitë farmaceutike, ofruesit e sigurimeve ose subjekte të tjera që mund të përbëjnë konflikt interesi.
10. Të ketë aftësi të mira komunikuese dhe të jetë i disponueshëm.

Dokumentacioni i kërkuar:
1. Propozimi zyrtar nga organizata jofitimprurëse që paraqet kandidaturën.
2. Curriculum Vitae e individit të propozuar.
3. Fotokopje e kartës identitetit.
4. Dokument që vërteton njohuritë për veprimtari në fushën e shëndetësisë.
5. Çertifikata e regjistrimit të Shoqatës/OJF-së që paraqet propozimin ose një dokument që dëshmon aktivitetin e Shoqatës/OJF.
6. Vetëdeklarim për plotësimin e kritereve të përcaktuara në pikat 5, 6, 9 dhe 10.
 
Afati i paraqitjes së kandidaturave është 15 ditë, nga dita e shpalljes së këtij njoftimi, në faqen zyrtare të Ministrisë së Shëndetësisë dhe Mbrojtjes Sociale.
 Dokumentacioni si më sipër, do të dërgohet në adresën elektronike: info@shendetesia.gov.al
 
Ministria e Shëndetësisë dhe Mbrojtjes Sociale

